
«Cambridge Line» жекеменшік мектебінің бастауыш сынып мұғалімі.

БАСТАУЫШ СЫНЫПТА ДИФФЕРЕНЦИАЦИЯ: ӘР ОҚУШЫҒА ЖЕКЕ ЖОЛ

XXI ғасырдағы білім беру жүйесі қарқынды өзгерістерге ұшырап отыр. Қоғамдағы әлеуметтік-экономикалық жаңғырулар, ақпараттық технологиялардың дамуы, мәдениетаралық қарым-қатынастың күшеюі мектептегі оқыту мазмұны мен әдістемесіне жаңа талаптар қояды. Әсіресе бастауыш сыныптағы оқыту процесі ерекше назарда, себебі дәл осы кезеңде оқушының тұлғалық дамуының негізі қаланады, оқу дағдылары қалыптасады, әрі білімге деген қызығушылығы оянады. Осы тұрғыдан алғанда, дифференциация және жеке оқыту тәсілдері бастауыш мектепте оқытудың сапасын арттырудың басты тетіктерінің бірі болып табылады.
Дифференциация ұғымы педагогикада әр оқушының қабілеті, дайындық деңгейі, қызығушылығы мен оқу стилін ескеріп, оқу тапсырмаларын бейімдеу дегенді білдіреді. Бұл тәсіл оқушылардың білім алу мүмкіндіктерін теңестіруге, әрқайсысының әлеуетін ашуға бағытталған. Жеке оқыту тәсілдері де осы идеямен сабақтас: мұғалім әр оқушыға жеке оқу траекториясын құрып, оның ерекшеліктерін ескеріп, оқу процесін ұйымдастырады. Мұндай әдістердің маңызы бастауыш сыныпта ерекше, себебі балалардың даму қарқыны, қабылдау деңгейі, ойлау ерекшеліктері бір-бірінен айтарлықтай өзгеше. 
Қазақстан Республикасының білім беру стандарттарында да оқытудың тұлғалық-бағдарлы сипаты басымдыққа ие. Мемлекеттік жалпыға міндетті бастауыш білім беру стандарты оқушылардың жеке ерекшеліктерін ескеруді, оқу процесінде ұлттық құндылықтарды, мәдениетаралық тәжірибені және заманауи технологияларды кіріктіруді талап етеді. Бұл талаптарды жүзеге асыру үшін мұғалімдерге дифференциация әдістерін меңгеру, жеке оқыту тәсілдерін қолдану міндеттеледі.
Дифференциацияның бастауыш сыныптағы өзектілігі бірнеше факторға байланысты:
· Біріншіден, оқушылардың психологиялық даму ерекшеліктері. Кейбір балалар оқу материалын тез қабылдап, шығармашылық тапсырмаларға бейім болса, басқаларына қосымша түсіндіру, қолдау қажет.
· Екіншіден, әлеуметтік орта мен отбасы жағдайы. Әр оқушының білімге деген көзқарасы, мотивациясы, оқу дағдылары отбасындағы тәрбие мен қолдауға байланысты қалыптасады. 
· Үшіншіден, тілдік орта. Қазақстандағы көптілділік жағдайында бастауыш сынып оқушылары қазақ, орыс және ағылшын тілдерін қатар меңгеріп келеді. Бұл да дифференциацияны қажет етеді.
Жеке оқыту тәсілдері бастауыш сыныпта оқушының тұлғалық дамуына ықпал етеді. Мұғалім әр оқушының оқу стилін анықтап, оған сәйкес тапсырмалар береді. Мысалы, визуалды қабылдауы басым оқушыларға суреттер, диаграммалар ұсынылады; есту арқылы жақсы қабылдайтындарға аудио мәтіндер, әңгімелер беріледі; ал қимыл-қозғалыс арқылы үйренетіндерге ойын элементтері, практикалық тапсырмалар ұсыныладыБұл тәсілдер оқушылардың оқу процесіне белсенді қатысуын қамтамасыз етеді. Дифференциация мен жеке оқытудың теориялық негіздері әлемдік педагогикада кеңінен зерттелген. Джон Дьюи тәжірибелік оқыту идеясын ұсынса, Лев Выготский оқытудағы әлеуметтік өзара әрекет пен «жақын даму аймағы» ұғымын енгізді. Кэрол Энн Томлинсон дифференциацияны жүйелі әдіс ретінде дамытып, оны мазмұн, процесс және нәтиже бойынша жүзеге асыру жолдарын көрсетті. Бұл теориялар бастауыш сыныптағы оқытуда әр оқушыға жеке жол табудың ғылыми негізін құрайды.
Практикада дифференциация бірнеше бағытта жүзеге асады:
· Мазмұн бойынша дифференциация – оқу материалын әр деңгейге бейімдеу. 
· Процесс бойынша дифференциация – тапсырмаларды орындау тәсілдерін әртүрлі ету. 
· Нәтиже бойынша дифференциация – оқушылардың білімін бағалауда жеке ерекшеліктерін ескеру. 
Жеке оқыту тәсілдері де осы бағыттармен үйлеседі. Мұғалім әр оқушыға жеке оқу жоспарын құрып, оның жетістіктерін жеке бағалайды. Бұл тәсіл оқушылардың өзіндік жауапкершілігін арттырады, оқу мотивациясын күшейтеді.
Қазақстандық білім беру жүйесі оқушыларды ұлттық мәдениетке, дәстүрге, тілге құрметпен қарауға тәрбиелеуді көздейді. Дифференциация осы құндылықтарды әр оқушының қабылдау ерекшелігіне сәйкес жеткізуге мүмкіндік береді. Мысалы, әдебиеттік оқу пәнінде ұлттық ертегілерді әр деңгейге бейімдеп талдау, дүниетану пәнінде қазақ халқының салт-дәстүрін жобалық тапсырмалар арқылы меңгерту – жеке оқыту тәсілдерінің тиімді үлгісі. Сонымен қатар, дифференциация бастауыш сыныпта цифрлық технологиялармен де тығыз байланысты. Интерактивті платформалар, онлайн жаттығулар, мультимедиа құралдары әр оқушыға жеке тапсырмалар беруге мүмкіндік жасайды.ь Мұғалім оқушылардың нәтижесін онлайн бақылап, дер кезінде кері байланыс береді. Бұл тәсіл оқытуды жекелеудің жаңа мүмкіндіктерін ашады. 

